
        
            
                
            
        

    
	МОЛЛА ГЭРТЭЭ

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	



	

 ЭЦГИЙН МӨРГӨЛ

	 

	Моллагийн хоёр охин нөхөрт гарчээ. Тэгээд Молла тэд нарынхаа ямаршуухан амьдарч байгааг очиж үзэхээр шийджээ. Эхлээд том охиныдоо очжээ. Энээ тэр юм ярилцаж байснаа эцэст нь охин:

	— Хүргэн чинь энэ жил буудай тарьсан. Ган гачиггүй байж сайн ургац авбал надад торгон дээл авч өгнө гэсэн гэж ярилаа. 

	Молла хур бороотой байхын төлөө мөргөв. Дараа нь бага охиныдоо очлоо. Ярианы эцэст охин нь:

	— Хүргэн чинь их хөвөн тарьсан. Одоо яг цэцэглээд байна. Нөхөр маань:

	«Хэрэв, бороогүй байвал хөвөн сайн ургана. Тэгээд чамд дээл худалдаж авна» гэж хэлсэн гэв.

	Молла бороо орохгүйн төлөө мөргөснийхөө дараа явахыг завдан:

	— Охин минь, хорвоо гэдэг маань ийм юм. Нэг охинд бороо, нөгөөд нь ган хэрэгтэй гэнэ. Харин эцэг чинь хоёулынх нь төлөө мөргөхөөс өөр замгүй гэжээ.

	 


ГЭРЭЭ ӨӨД ТАТАХЫН УХААН 

	 

	Моллад нэг хашин илжиг байжээ. Тэр бүр залхаж гүйцээд, илжгээ зах дээр аваачин худалдуулахаар дамчинд өгчээ.

	Дамчин ч илжгийг магтаж гарчээ.

	— Энэ бол илжиг гэж хэлмээргүй сайхан амьтан. Түүний үс хилэн хар, нүүр нь сар шиг, алхаа гишгээ нь жороо морь шиг, түүний явдал дунд нь цай ууж ч болно.

	Молла энэ бүх магтаалыг сонсоод «За байз. Илжиг маань тийм сайн юм бол бусдад худалдахын оронд өөрөө худалдаж авдаг хэрэг» гэж бодоод дамчин руу, очиж өөрийнхөө тогтоосноос илүү үнээр аваад илжгээ авч гэртээ харьжээ. Эхнэр нь:

	— Чи яагаад түүнийг зарсангүй вэ? гэхэд:

	— Эхнэр минь энэ илжиг золтой л бидний гараас мултарчихсангүй. Азаар би амжиж авлаа гэв.

	Ингээд Молла илжгээ худалдах гэсэн намтраа эхнэртээ тодорхой ярилаа.

	Эхнэр нь Моллаг, магтаад дараа нь:

	— Би өнөөдөр, цөцгий зарж байсан худалдаачныг залилсан гэв.

	— Яаж?

	— Манай хашаанд цөцгий зарахаар ирсэн юм. Тэр жингийн нэг таваг дээр хагас жин хэртэй чулуу тавиад, нөгөө талд нь домбонд цөцгийгөө хийн хэмжиж байлаа. Би гараасаа алтан бугуйвчаа авч, чулуутай таваг дээр нь тавьчихлаа. Худалдагч үнийг анзаарсангүй цөцгий нэмээд өглөө. Би ч яах вэ хагас жин тооны үнэ төлөөд домботой цөцгийгөө аваад гэр лүүгээ гүйчихсэн гэхэд нь Молла:

	— Бугуйвчаа яасан бэ? гэв.

	— Худалдагч түүнийг хараагүй л дээ. Түүнээс яалаа гэж цөцгий нэмж хийх вэ. Тэгээд бугуйвчийг жингийн чулууныхаа хамт цүнхэндээ хийгээд явсан.

	— Эхнэр чи сайн байна! Хэрвээ бид цаашдаа ер нь иймэрхүү байдалдаа байвал чи гэр доторхоо, би гаднахаа зохицуулж, аж ахуйгаа маш түргэн хугацаанд цэгцлэх юм байна гэжээ.

	 


ЭХНЭРИЙН СОЛИО

	 

	Моллагийн эхнэр нь их залхуу салан, харин охин нь ажилсаг, цэвэрч нямбай байжээ. Охин, үргэлж цай хоолыг нь бэлтгэнэ.

	Нэг удаа зэргэлдээ тосгоноос зууч ирж, Моллагийн охиныг бэр болгохоор гуйсныг мань эр зөвшөөрчээ.

	Охин явсан өдрөөс эхлэн Моллагийн зовлон эхлэх нь тэр. Моллад цай хоолыг нь хийж өгч, гэр орноо угааж арчих хүнгүй болжээ.

	Молла ганц хоёр сард тэвчиж, эцэстээ тэвчихээ болиод эхнэртээ:

	— Эхнэр чи хамгийн гоё хувцсаа өмсөөд замд гарахад бэлтгэ гэв.

	Эхнэр нь гоёлын хувцсаа өмсөөд тэд замд гарцгаажээ.

	Молла эхнэрээ дагуулан шууд л хүргэнийдээ очоод:

	— Эрхэм дүү минь, би охингүйгээр амьдарч чадахгүй нь. Би чамд хүссэнээр чинь мөнгө төлөмз, ганцхан эхнэрээ л сольчихъё гэжээ.

	 


МОЛЛАГИЙН ЗҮҮД

	 

	Молла, айл хөршийнхөн нь түүнийг залуу сайхан хүүхэнтэй суулгахаар завдаж байна гэж зүүдэлжээ. Тэр айсандаа сэрчхээд эхнэрээ нудчин:

	— Эхнээр, босооч! гэв.

	— Юунд босох гэж? Яачихаа вэ?

	— Хөршийнхөн намайг гэрлүүлэх гээд байна. Тэднүүсийг хөө.

	— Дуугүй бай, Унтах минь.

	— Харж л байгаарай. Би чамд урьдчилан сануулсан шүү. Тэгээд намайг гэрлүүлчихвэл, би л дуулаагүй гэж бүү гонгиноорой гэсэн гэнэ.

	 


БЯСЛАГ

	 

	Молла нэг удаа эхнэрээсээ талх гуйжээ. Эхнэр нь хэлсэн ёсоор нь талхны булан авч ирэн өмнө нь тавихад Молла:

	— Эхнэр чи надад жаахан бяслаг өг. Бяслаг ч мөн сайхан шүү гэжээ.

	 Тэгээд түүний хорхой нь хүрэн, судасны цохилт нь түргэсэж, хүүхэн хараа нь томорч байлаа. Эхнэр нь:

	— Ээ бурхан минь, бяслаг дуусжээ. Өчүүхэн ч үлдсэнгүй гэхэд: 

	— Дууссан нь сайн болжээ. Бяслаг шүд муутгана, гэдэс өвтгөнө, нүдний хараа, сонсгол гэмтээнэ гэв.

	 Эхнэр нь гайхан:

	— Энэ чинь юу гэсэн үг вэ? Чи нэг хэлснээ тэр дороо өөрчилж, дараа нь бас өөрөөр ярих юм. Үүний чинь чухам алинд нь итгэх болж байна вэ гэхэд:

	— Хэрэв бяслаг байсан бол эхнийхэд нь, байхгүй бол сүүлийнхэд нь итгэ гэжээ.

	 


ЧИН СЭТГЭЛИЙН ЯРИА

	 

	Моллагийн эхнэр нэг удаа нөхрөө удтал харж байснаа: 

	— Би чиний зүрхийг гайхах юм. Чи үнэхээр бөх зүрхтэй хүн дэгээ гэхэд Молла:

	— Юунд чи ингэж хэлэв? гэж асуув.

	— Чи үнэхээр хачин муухай царайтай шүү. Бөх зүрхтэй хүн нь л үүнээ тэсвэрлэж чадна байх.

	— Түүн дээрээ хүрвэл ч чиний зүрх минийхээс лав дөрөв дахин бөх байх. Эхнэр нь гайхан:

	— Яагаад:

	— Яагаад гэвэл, би өөрөө ямар царай зүсээ харах биш. Чи бол өдөр бүхэн миний муухай царайг харж байна. Тэгээд тэсвэрлээд байгаа болохоор бөх зүрхтэй хүн байж таарна даа гэсэн гэнэ.

	 


АМИА АВАРСАН НЬ

	 

	Нэг шөнө Молла хашаа дотор чимээ гарахыг сонсжээ. Тэр дороо нум сумаа аван гэрээс гарч, цэцэрлэгтээ орвол ялам моддын дор сүүтгэнэсэн юм байхыг олж харжээ. Молла, энэ лав хулгайч хэмээн бодож, өвдөглөж байгаад сайн гэгч онилон харвачихжээ. Их айснаасаа болоод очиж харсан ч үгүй гэртээ гүйн орж хөнжлөө толгой дээгүүрээ нөмрөн унтжээ.

	Өглөө болж Молла босон цэцэрлэгтээ оров. Тэр тэнд урьд шөнө өөрийнхөө дээлийг цоо харвасныг олж үзжээ. Эхнэр нь түүний дээлийг угааж хатаахаар модонд өлгөсөн юм байжээ. Молла дээлийнхээ яг голд нь харвасан байлаа. Үүнийг үзээд, тэнгэр өөд гараа сунган залбирч гарав. Эхнэр нь:

	— Байж байгааг нь чааваас, нөмрөгөө цоо харвачхаад бас тэнгэр бурханд залбирч байна шүү гэж хашхирав. Молла! 

	— Эхнэр, чи ч гэсэн бурханд залбир. Бод л доо!

	Хэрэв би өөрөө дээлдээ байсан бол юу болох байсан бэ? Сум намайг шууд л нэвт тусах байсан байна шүү дээ гэсэн гэнэ.

	 


САВАН

	 

	Молла эхнэрийнхээ хамт нуур луу очиж цагаан хэрэглэл хивс зэргээ угааж байв. Тэд угааж байгаа юмандаа улайран, хэрээ ирж саванг нь аваад нисэхийг мэдсэнгүй. Үүнийг харангуутаа Моллагийн эхнэр:

	— Хөөе, бариад аваач. Манай саван аваад явчихлаа! гэж хашхирахад Молла:

	— Чи түүний ямар харыг үзэхгүй байна уу? Хэрэв түүнд угаах хэрэг байгаагүй бол манай саванг юунд авах вэ? гэж гэнэ.

	 


БАГА ГАЙ

	 

	Молла их царай муутай хүн байсан учир түүнээ мэдээд толинд харах дургүй байсан гэдэг яриа байдаг. Нэг удаа авгай нь жирэмсэн болж Моллагийн царайг удтал анхааралтай харж байснаа:

	— Нэг талаар бид хүүхэдтэй болно гэдэгт баяртай л байна. Нөгөөтээгүүр тэр чамайг дуурайсан байх бий гэхээс айх юм гэхэд нь Молла түүн рүү харан:

	— Хэрэв хүүхэд намайг дуурайвал энэ ч харин бага гай. Хэрэв дуурайхгүй бол чамд жинхэнэ зовлон биш үү гэж гэнэ.

	 


БҮГДИЙГ ХИЙ

	 

	Молла нэг удаа мах худалдаж аваад гэртээ ирэхэд нь эхнэр нь:

	— Үүгээр чинь ямар хоол хийх вэ? гэв.

	— Би яаж мэдэх вэ? Түүгээр юу л хийж болох байна, түүнийгээ хий. Эхнэр нь махыг эргүүлж тойруулж баахан үзсэнээ:

	— Сайхан мах юм. Хүссэн бүгдээ л хийж болох юм байна гэхэд:

	— Тэгвэл бүгдийг нь хий л дээ гэжээ.

	 


ХӨХ СУВС

	 

	Нэг үе Молла хоёр ч эхнэртэй байсан гэж ярилцдаг. Тэр хоёр нь хоёулаа муухай ааштай байнга тар түр хийдэг байжээ.

	Нэг нь Молла надад илүү сайн гэвэл нөгөө нь үгүй, надад илүү сайн гэж маргалдана. Тэгэх бүрдээ Молла дээр ирж:

	— Чи бидний хэнийг нь илүү хайрладаг вэ? гэж шалгаана.

	Үүнд нь Молла сүүлдээ бүр залхаж гүйцжээ. Тэгээд зах орж хоёр хөх сувс худалдан авч тус бүрд нь нууцаар өгөөд:

	— Нөгөөдхөдөө бүү үзүүл. Энэ бол миний чамд хайртайн тэмдэг гэв. Үүнээс хойш тэдний маргалдаж ирэхэд Молла:

	— Би, хэн хөх сувстайд чинь л илүү хайртай гэж хариулдаг болжээ.

	 


СЭЛЖ ЧАДАХ УУ?

	 

	Моллагийн эхнэрүүдийн хооронд бас л маргаан болж,эцэст нь Молла дээр ирж

	— Чи бидний хэнийг нь илүү хайрладгаа одоо хэлээд аль гэж шаардав.

	Молла тэр хоёрыг адилхан хайрладгаа хэчнээн хэлж тангараглавч огт тус болохгүй байв,

	Эцэст нь залуу эхнэр нь:

	—Чи сонсож бай. Гоё үгээрээ хуурах хэрэггүй! Бид гүнзгий нуурт уналаа гэж бодъё. Чи эрэг дээр нь байж байлаа гэвэл хэний нь түрүүлж гаргах вэ гэж асуув. Молла хэрэг бишдэж, эхнэр нь үгээр идэж байгааг ойлгон, шившиг болохоосоо айж хижээл авгайгаасаа:

	— Эхнээр, чи чинь нэг жаахан сэлдэг байх аа? гэж асуусан гэнэ.

	 


ХУДАЛЧ

	 

	Моллагийн эхнэр нь ижилгүй муу зальтай амьтан байсан гэлцдэг. Нэг удаа тэр хол суудаг эцгийндээ очих болжээ. Явахынхаа өмнөхөн Моллад хандан:

	— За Молла, чи нэг сар ганцаараа байх боллоо шүү. Энэ хугацаанд чи хэн нэгийг шохоорхсон байвал сайхан мэдээрэй. Хэрэв чи энэ тухай дор хаяхад боддог л юм бол миний үс цайж, шүд унан, хуруу минь мултарч зэмдэг амьтан болж амьсгал хураатлаа чамд дарамт болно шүү. Гэрийн бүх юмыг чи өөрөө хийж байх болно гэж хэлээд явжээ.

	Сар болоод буцаж иржээ. Молла хамгийн түрүүн алчуурыг нь авч толгойг нь хараад үс нь бууралтаагүйг үзэв. Юм ярьж үзээд шүд нь бүтэн байгааг мэдлээ. Гар бариад, гар хуруу нь эрүүл байгааг мэдрэв. Тэгээд хүнд ачаанаас салсан мэт уртаар санаа алдсанаа хамрыг нь няслаад

	— Чи сайхан худалч юмаа? гэв. 

	— Яаж байна? гэхэд нь Молла инээд алдан:

	— Би чиний үс цайн, шүд унан, хуруу мултраагүйг харж байна гэчхэв. Эхнэр нь уурлан Моллаг ширэв татаж:

	— Чи бусдын эхнэрт шохоорхож байсан юм биз дээ? гэхэд нь Молла өөрийгөө барьж өгснөө ойлгон дор нь булзааруулж:

	— Юу гэсэн үг вэ? Хэрэв би хэн нэгнийг шохоорхсон бол тэр муу гай аль хэдийн чамайг дайрах байсан шүү дээ гэжээ.

	 


ШУДАРГА БУС НАЙЗ

	 

	Нэг удаа Молла Насреддин гэрлэж гэнэ. Тэр хазгар, өрөөсөн нүдтэй, шүдгүй, хожгор бөгтөр хүүхнийг эхнэр болгон авчээ. Энэ хүүхнийг сайн мэдэх найз нарынх нь нэг асууруун:

	— Молла, чи юунд ийм эрэмдэг зэрэмдэг юмыг эхнэр болгон авч байгаа юм бэ?

	— Гадуур тэнээд байхгүй гэртээ байх нь зүгээр юм.

	— Тэр чинь нэг нүд нь сохор шүү дээ.

	— Энэ ч бас сайн хэрэг. Тэр миний хийж байгаа юмны хагасыг үзэж байх болно.

	— Түүнд шүд байхгүй шүү дээ. 

	— Тэртээ тэргүй гэрт ам хөдөлгөх юм алга. 

	— Түүний хожгорыг чи яах вэ?

	— Яах вэ. Долоо хоног бүр үсний будаг олно гэхгүй амар биш үү?

	— Молла, тэр чинь тэгээд бөгтөр шүү дээ.

	— Чи ч бас хүн муутай эр юм. Ямар ч муу юм байлгахгүй гэж хүсээд байгаа хүн юм аа даа? гэсэн гэнэ. 

	 


ҮНЭТЭЙ ҮНЭЭ

	 

	Нэг жил Моллад сувай үнээ үлджээ. Бүх өвөлжингөө түүнийг шал дэмий тэжээх хэрэгтэй болжээ. Тэгээд Молла үнээгээ зах гарган зарахаар болов. Хэчнээн олон удаа авч очсон боловч зарагдахгүй л байлаа. Тэгээд гунигтайгаар буцаж явтал, нэг найз нь замд тааралдаад: 

	— Молла чинь үнээ хөтлөөд хаачих нь вэ? гэхэд

	— Зарахаар зах аваачаад болсонгүй гэлээ.

	— Буцаж очъё би зараад өгье.

	Тэд зах руу буцацгаав. Моллагийн найз үнээг нь магтаж гарлаа!

	— Ямар сайхан үнээ гэж бодно. Хэчнээн их сүү өгнө гэж санана! Зургаан сарын дараа тугаллана. 

	Худалдан авагчид цугларлаа. Үнээг Моллагийн санаж байснаас илүү их үнээр зарав.

	Энэ тухай тэр мартдаггүй явдаг байв. Нэлээд хугацаа өнгөрсний дараа Моллагийн охиныг зууч гуйж ирэв. Охин тэдний санаанд таалагджээ. Зуучлагчид явахаар завдаж байтал Молла орж ирээд:

	— Миний охин сайн охин. Аманд орсон шар тосыг хэлээрээ түлхэх гэгч болуузай. Тэр зургаан сартай жирэмсэн юм гэхэд нь зууч нар үүнийг сонсонгоо яаран яваад өгчээ. Моллагийн эхнэр уурлан:

	— Чи ер нь галзуурав? уу? Зууч нарт юу хэлж байгаа чинь тэр вэ? Юуны чинь зургаан сартай жирэмсэн бэ? гэхэд Молла:

	— Эхнээр, чи эр хүний явдалд бүү оролц. Худалдаа яаж хийдгийг чи мэдэхгүй. Юмыг түргэн далд оруулахын тул ингэж л магтаж өгөх хэрэгтэй. Би үнээгээ тэгж хэлээд л зарчихсан шүү дээ гэсэн гэнэ.

	 


ЭХНЭР НЬ УРЬТСАН НЬ

	 

	Молла, түргэлээрэй, эхнэр чинь нас барчихлаа гэж айлынх нь хүмүүс дуудав.

	— Надаас бас л урьтчихаж гэж Молла тачаадан дуу алдав.

	— Яаж чамаас урьтчихаа вэ?

	— Тэр аль хэдийнээс хэвтэрт ороод намайг бүр залхаачихсан юм. Эцэг нь лам дээр очиж учраа гаргаж түүнээс бүр салахаар шийдээд байлаа. Тэгээд зальтай амьтан, миний бодсоныг мэдчихээд надаас өрсөөд үхчихсэн байгааг нь харахгүй юу гэжээ.

	 


ХОЁРЛОСОН НЬ

	 

	Молла хялар хүүхэнтэй гэрлэжээ. Тэр, маргааш өглөө нь цөцгий худалдан аваад гэртээ иржээ. Эхнэрийнх нь нүдэнд хоёр харагдсан учир:

	— Нэг л аяга авсан бол болох байсан юм даа гэжээ. Молла баярлан: — Ямар их хувь заяа вэ? Миний ажил хэрэг ер нь аятайхан бүтэх нь байна шүү. Эхнэр дандаа л хоёр болгож хараад байвал зүгээр юм гэж боджээ.

	Түүний гэртээ авчирсан болгоныг нь өсгөн хардаг байв.

	Нэг удаа тэд нар хооллож байтал эхнэр нь Моллаг харан нүүрээ гараараа таглаж:

	— Энэ чинь одоо юу вэ? Молла чамтай зэрэгцээд суугаа чинь хэн бэ? гэхэд Молла:

	— Эхнэр минь, энэ чинь таарахгүй шүү. Гэрт байгаа бүх юмыг хоёр болгон харж болно. Харин нөхрөө л болохгүй тэгвэл бүх юм муугаар эргэх нь тэр шүү гэсэн гэнэ.

	 


ҮНЭТЭЙ СҮХ

	 

	Молла өдөр бүр л захаас гэдэс дотор худалдан авч эхнэртээ хоол бэлдүүлэхээр гэр рүүгээ явуулдаг байлаа.

	Эхнэр нь түүнийг хуурч хайран ойр хавийнхантайгаа хувааж идээд, Моллад зөвхөн талх бяслагхан өгдөг байв. Ийм байдал үргэлжилсээр Молла нэг удаа:

	— Эхнэр чи ингэж байж таарахгүй шүү. Би дуугүй л яваад байх юм. Чамд ер нь хүнлэг сэтгэл гэж алга юм аа даа. Би өдөр бүр чамаар хоол хийлгэхээр гэдэс дотор явуулж байна. Намайг ирэхэд талх бяслагхан л байх юм. Тэр гэдэс дотор хаачаад байна аа? гэхэд эхнэр нь:

	— Ээ Молла минь би түүнийг нэг юм угааж цэвэрлэхээр л муур аваад зугтчих юм гэв.

	Молла босон сүхээ авч авдартаа хийгээд хааж орхилоо.

	— Чи яаж байгаа юм бэ?

	— Үүнээс өөрөөр би яах болж байна? Нэг янчааны гэдэс дотор аваад зугтаж байгаа юм чинь таван янчааны сүхийг яах ч юм билээ гэсэн гэнэ.

	 


ШАТАН ДЭЭРХ ЧИМЭЭ

	 

	Молла өглөө эрт зах орохоор гараад, хаалганы хажууд хөрштэйгөө тааралджээ. Хөрш нь Моллагаас:

	— Хар үүрээр та нар юу болов оо? Бөөн дуу шуу болоод байсан. Дараа нь нэг юм пид гээд унасан. Яагаад вэ? гэхэд Молла газар шагайсан чигээрээ

	— Зүгээр, эхнэр бид хоёр жаахан тар түр гээд. Эхнэр уурлаад миний дээлийг өшиглөөд. Тэр нь шатны уруу унаж байгаа нь тэр.

	— Яасан жигтэй юм бэ? Дээл шатнаас тийм чимээтэй унана аа бас? Ер нь ойлгохгүй л байна шүү.

	— Яагаад тэгж болохгүй гэж?

	— Мэдээжийн энэ бол байж болохгүй зүйл. Дээл хэзээ ч шатнаас тийм чимээтэй унаж таарахгүй.

	Молла хөршөөсөө мултрах аргагүйгээ мэдээд, ямаан омог нь хөдлөн:

	— Бид хий дэмий цэц булаацалдаад байх юу байна? Би тэр дээл дотор чинь байсан юм. Одоо ойлгов уу? гэж уурлажээ.

	 


ЭР ХҮНИЙ НЭР ТӨР 

	 

	Моллагийн эхнэрийг тун муухай зантай хүн байсан гэлцдэг. Тэр Моллагийн амьдралыг бүр гутааж байжээ. Уурлахаараа гартаа тааралдсан бүхнээр Моллаг чулууддаг байв.

	Моллагийнд нэг удаа өөр тосгоноос зочин иржээ. Эхнэр нь эхлээд жаахан хөдөлж байснаа хоол унд бэлтгэхээр гал тогооны өрөө рүүгээ оржээ.

	Удтал хүлээсэн авч эхнэр нь гарч ирсэнгүй. Арга тасраад араас нь өөрөө очин:

	— Эхнээр, зочин холоос өлсөж ирсэн жаахан хурдалж үз! гэчхэв.

	Ингэж хэлэнгүүт эхнэр нь түүн рүү хямсаа чулууджээ. Яг духан дээр нь таарч нүүр рүү нь цус гоожоод ирэв.

	Зочин хэрэг бишидсэнийг мэдэж, босож ирэн, Моллагийн нүүрийг угааж, цусыг нь арчиж өгөөд, түүнийг тайвшруулан:

	— Молла, чи битгий гутар! Энэ хүүхнүүдийг сайн ч бай, муу ч бай муу хэлэх хэрэггүй. Чиний эхнэр одоохондоо бас гайгүй юм. Манай эхнэр бол уурлахаараа сахалдаж аваад гал руу хийчих гээд байдаг юм гэхэд нь Молла, толгойгоо өргөн их бардам байдалтай:

	— Хонгор минь чи намайг өөртэйгөө бүү зүйрлэ. Би бол хүүхэнд сахалдуулж байдаг тийм өөдгүй эр биш гэсэн гэнэ.

	 


НҮДНИЙ ШИЛ АВААД АЛЬ

	 

	Шөнө дунд Молла эхнэрээ гэнэт сэрээж:

	— Эхнээр, хөөе эхнээр! Аль вэ нүдний шил бушуухан аваад аль гэхэд эхнэр нь:

	— Чи энэ харанхуй шөнө, тэгээд бас орондоо нүдний шилээр яадаг хүн бэ? гэж гайхав.

	— Чи бушуулж үз. Би сайхан зүүд зүүдэлж байна.

	Харин харанхуйдаад заримыг нь сайн харж болохгүй юм. Сайн харахын тулд нүдний шил хэрэгтэй байна гэжээ.

	 


БАРУУН ТАЛ

	 

	Шөнө эхнэр нь Моллаг сэрээгээд:

	— Молла, гэрт муур ороод ирлээ. Тэр одоо бүх сав суулга хагалчихна. Чиний баруун талд лаа байгаа аваад аль. Би, асаагаад муурыг хөөгөөдөхье гэхэд Молла уурлан:

	— Эхнэр чи тэнэг байх аа. Би ийм харанхуйд баруун талаа яаж ялгадаг юм бэ? гэсэн гэнэ.

	 


МУУР НЬ УУ, МАХ НЬ УУ

	 

	Молла захаас арван жин мах худалдан аваад хоол хийлгэхээр эхнэртээ явуулжээ. Эхнэр нь хавь ойрынхныгоо цуглуулан бүх махаараа хоол хийж идээд дуусгажээ. Орой нь Молла нэг сайн иднэ гэж бодсоор яаран ирэв. Тэгээд:

	— Эхнээр, би бүр өлбөрч үхэх дөхлөө. Идэх юм түргэн өгөөрэй, гэхэд эхнэр нь зүсэм талх, хоёр гурван хэрчим сонгинотой Моллагийн өмнө авч ирж тавилаа.

	— Эхнэр чи яагаад махан хоол бэлдээгүй юм бэ?

	— Аянга намайг ниргэг! Би, махаа угаагаад гал түлэхээр явтал гайтай муур идэж орхисон.

	Молла үг ч хэлэлгүй босож, муураа барьж аваад жигнэв. Муур яг л арван жин болж байлаа. Тэр эхнэртээ хандан; 

	— Чи одоо үнэнээ хэл. Хэрэв энэ муур мөн бол мах хаана байна? Хэрэв энэ мах мөн юм бол муур хаана байна вэ? гэсэн гэнэ.

	 


ТҮЙМЭР

	 

	Нэг хүн Молла дээр гүйж ирээд:

	— Түргэн яваарай. Танай гэрт түймэр гарч байна! Хаалгыг чинь өчнөөн цохиод хэн ч онгойлгосонгүй. Гэрт лав хүн байхгүй хэрэг гэхэд Молла байраасаа ч хөдлөлгүй тайвнаар:

	— Эхнэр бид хоёр ажлаа хуваарилсан. Гаднах ажил бол минийх, гэр доторх нь эхнэрийнх. Харин өөрт чинь бэрхшээлтэй биш бол түүнийг олж, гал унтраа гэдгийг хэл. Би түүний хэрэгт оролцож чадахгүй гэжээ.

	 


НУУЦ

	 

	Зуны нэг бүгчим шөнө Молла, эхнэртэйгээ дээвэр дээр унтаж байжээ. Тэд орондоо хэрэлдэж гарчээ. Өөр өөрсдийнхөөрөө л зүтгэж гэнэ. Тэгээд түүнийг эхнэр нь түлхэж, дээврээс унагачихжээ.

	Энэ үед тэр хорооллын хэсэг хүүхдүүд, Моллагийн байшингийн дэргэд үлгэр ярин сууцгааж байж. Тэд бөөн дуу гарган Молла газар унахыг харав.

	Тэгээд Моллаг тэр дор нь босгож, ус цацан ухаан оруулаад:

	— Молла гуай та дээврээс яагаад уначхав аа? гэж асуув.

	— Хүүхдүүд минь энэ бол миний нууц.

	— Нууц байлаа ч гэсэн бидэнд хэл л дээ. Бид мэдмээр байна.

	— Би хэлж болно, харин та нар ойлгох болоогүй. Та нар дэндүү балчир, эхнэр хүүхэдгүй учир ойлгох ч үгүй, эхлээд та нар том болоод гэрлэцгээж, эхнэртэйгээ дээвэр дээр хэвтэж, тэндээс түлхүүлэх хүртлээ муудалцан, дээвэр дээрээс унахдаа л энэ нууцыг ойлгох болно гэжээ.

	 


МОЛЛАГ ҮНЭЭ АВЧ ИРСЭН НЬ

	 

	Молла их гомдомтгой хүн байжээ. Тэр эхнэр, хүүхдээ айлгаад дандаа л гэрээсээ гүйгээд явчихна. Дараа нь эхнэр хүү, охидынх нь аль нэг аргадаж гэрт нь авч ирнэ. Нэг удаа тэр эхнэрийнхээ хэлсэн үгэнд гомдон гэрээсээ явж, тарианы газраа очоод суучихжээ. Эхнэр нь хүүхдүүддээ:

	— Тэр нас нь ахих тусмаа зан нь улам эвдрээд байгаа юм. Тэгээд бүр муухай ааштай хүүхэд шиг болчхож. Түүн рүү бүү явцгаа! гэж хэлжээ, Молла хүлээсээр л байж. Түүнийг хэн ч ирж авсангүй. Орой боллоо Молла өлсөж, харина гэхэд ичгэвтэр тул яахаа мэдэхгүй байв. Нар жаргаж, үхэр сүрэг гэр лүүгээ буцав. Хойноос нь хэн ч ирэхгүй нь гэдгийг Молла ойлгоод, өөрийн үнээний сүүлнээс сэмхэн барьж аваад гэр рүүгээ явлаа. Эхнэр нь хүүхдүүд рүүгээ нүд ирмэн:

	— Чи яагаад ирээ вэ? Айлгаад явсан биш бил үү? гэхэд Молла

	— Чамайг үхсэн байлаа ч би ирэхгүй л дээ. Харин энэ үнээ миний гараас шүүрч аваад чирээд ирлээ. Би түүнийг эсэргүүцэж чадсангүй гэжээ.

	 


ЭМЭГТЭЙ БОЛСОН НЬ

	 

	Моллагийн эхнэр ажилтай, харин үеэл дүү нь залхуу амьтан байжээ. Тэр юунд ч үл хөдөлнө. Өглөөнөөс үдэш болтол дэмий сууна, тэнэнэ, өлссөн цагтаа Моллагийнд хооллоно. Ийм байдлаар хэсэг хугацаа өнгөрчээ. Эл байдал Моллаг залхаан, эхнэртээ:

	— Эхнэр чи энэ тэнэг дүүгээ сургах хэрэгтэй байна. Тэр бидэнд найдаад арчаагүй дэмий цаг нөхцөөж байна. Энэ ч сайн юманд хүргэхгүй дээ. Би түүнийг өөрийн гэрт цаашид байлгаж чадахгүй гэдгээ хэллээ шүү гэв.

	Моллагийн эхнэр энэ тухай дүүдээ хэлэхэд цаадах нь Моллагаас аль болох дөлж явдаг болжээ. Моллаг хармагц тэр ирж, идэж ууж амжаад зугтдаг байв.

	Нэг удаа Молла захаас санамсаргүй ердийнхөөсөө эрт иржээ. Яг энэ үед эхнэрийнх нь үеэл дүү тэднийд байжээ. Эхнэр нь түүнийг гаргаж амжаагүй учир гал тогоондоо нуув. Молла захаас авчирсан таван чэсээ эхнэртээ өгөөд:

	— Анхны чэс гарч байна. Үүнийг янзлаад орой идэцгээе гэв.

	Эхнэр нь чэсийг авч гал тогооны өрөөндөө тавилаа. «Молла ороод ирвэл бүгдийг мэдчихнэ» гэж бодоод, нүүрийнхээ халхавчаа авч дүүдээ өмсгөөд, нэг чэсийг нь нуучхав. Тэгээд Молла руу очиж:

	— Бидэнд гай таарчээ. Нэг чэс маань хүүхэн болоод хувирчихлаа гэв.

	— Эхнэр чи солиорсон бололтой. Чэс хүн болно гэсэн чинь юу гэсэн үг вэ?

	— Хэрэв чи итгэхгүй байвал өөрөө очоод үз л дээ. Гал тогооны, өрөөнд үнэхээр дөрвөн чэс, нэг эмэгтэй байна. Юм ч дуугарахгүй л суугаад байх юм.

	Молла босож, гал тогооныхоо өрөөнд ирээд, үнэхээр нүүрийн халхавчтай хүүхэн дөрвөн чэс байхыг үзэв. Молла түүнд хандаж:

	— Дүү минь бос. Надтай хамт явъя гэв.

	Үеэл дүү ч босож дуугүй л Моллаг даган явлаа. Молла, чэс авсан худалдагчид очоод:

	— Ах минь танаас авсан чэсийн нэг нь хүүхэн болчихжээ. Үүнийгээ авч оронд нь чэс өгч үз гэв.

	Худалдагч учрыг нь ойлгож Моллад чэс өгч, түүний эхнэрийн үеэл дүүг авчээ.

	 


ТУГАЛ

	 

	Моллаг нэг удаа гэртээ ирэхэд, эхнэрийнх нь үеэл дүү бас л тэднийд байж байжээ. Энэ удаа Моллагийн эхнэр дүүгээ авдарт нуухыг оролдсон боловч хожимджээ. Цонхны хажуугаар Молла өнгөрөхдөө тэднийг ажиглаж амжаад, шууд л хаалга руу иржээ. Эхнэр нь ч Моллагийн ажигласныг тааварлан, дүүгээ гал тогооны өрөөнд нууж, харин авдарт Моллаг байхгүйд тугалласан үнээнийхээ тугалыг хийчихжээ.

	Молла орж ирэнгүүт үг ч дуугаралгүй авдрын тагийг сөхөж үзэв. Тэгээд эхнэрийн үеэл дүү тугал болсныг хараад гайхаж дотроо:

	— Манай эхнэр бол юу ч хийж чадах хүн гэдгийг би мэднэ. Гэхдээ хүнийг тугал болгоно гэж санасангүй. Ингэхээр дуугүй байх нь зөв. Энэ чинь намайг үнээ, бух ер нь юу ч болгож мэдэх нь байна. Тэгвэл би чинь яах билээ? гэж боджээ.

	 


ХАЛАМЖТАЙ ЭЦЭГ

	 

	Шөнө Моллагийн хүүхэд уйлжээ. Эхнэр нь Моллаг сэрээж:

	— Молла, энэ бидний хүүхэд. Иймд тал нь чинийх тал нь минийх гэсэн үг шүү дээ. Түүнийг нэг удаа ч гэсэн чи тайвшруул гэхэд нь Молла толгой дээгүүрээ хөнжлөө нөмрөн:

	— Чи өөрийнхөө хувийг тайвшруул. Минийх уйлж байг гэсэн гэнэ.

	 


МОЛЛАГИЙН ХУРИМ

	 

	Нэг сайхан өдөр Молла гэрлэжээ. Сайхан ч хурим хийж гэнэ. Заншил ёсоор бэр буулгах тэр шөнө плов хийжээ. Төрөл садных нь хүмүүс зочдыг дайлсаар Моллаг мартжээ. Молла үүнд уурлан гарч одов.

	Шөнө нь бэрээ авчраад, Моллаг хэчнээн хүлээсэн боловч тэр алга л байв. Түүнийг гэр байшин, айл хотлоороо хайгаад олсонгүй. Эцэст нь хотын захын нурсан байшингаас түүнийг олжээ. Тэр хана руу харан сууж байв. Түүнд «Босооч гэртээ харья» гэж хэчнээн гуйвч байраасаа хөдөлсөнгүй.

	Тэгээд бүр ядаж цөхөөд, эцэст нь нэг нэр хүндтэй хүн түүнд хандаж:

	— Чи бол насанд хүрсэн эр хүн, чамд эхнэр авч ирээд байна. Босож тийшээ очооч гэлээ. Молла шийдэмгийгээр:

	— Будаалахдаа та нар миний тухай санаагүй шүү дээ. Плов идсэн нь түүн дээр очно биз гэжээ.

	 


ДУРСГАЛ

	 

	Молла хүүтэй болжээ. Айл хөршийнхөн нь цугларч:

	— Хүүд нэр өгье гэцгээв. Молла Жаал хүүгийн чихэнд шивгэнэн:

	— Чамайг би Молла Насреддиний хүү Фатьма гэж нэрлэе гэв. Хөршийнхнөөс нэг нь гайхан:

	— Ээ Молла энэ чинь эрэгтэй хүүхэд шүү дээ. Чи яагаад эмэгтэй хүүхдийн нэр өгч байгаа юм бэ? гэхэд Молла:

	— Би мэдэж байна. Гэвч би эхнэртээ их хайртай юм. Гэтэл тэр маань өнөө маргаашгүй гэнэт үхвэл яана. Би өөрийн хүүг түүний нэрээр дуудаж байвал дурсгал болон үлдэх юм гэжээ.

	 


МОЛЛАГИЙН НИНЖИН СЭТГЭЛ

	 

	Моллагийн эхнэр өвчилжээ. Молла өдөр бүр ажлаасаа ирээд эхнэрийнхээ дэргэд суун уйлдаг байв. Өвчтэй эхнэрийг нь эргэж ирсэн нэг хүүхэн түүнд:

	— Молла, эхнэрийн чинь бие гайгүй байна шүү дээ. Өнөө маргаашгүй л эхнэр чинь эдгэрч босно. Чи юунд ингэж сүйд болоод байгаа юм бэ? гэхэд Молла:

	— Эгч минь би чинь гэртээ ховор байдаг ажилчин! хүн, яаж мэдэх вэ, гэнэт үхчихвэл, завтай дээрээ жаал! уйлж авъя гэсэн юм гэжээ.

	 


ХЭН НЬ ДИВААЖИНД ОЧИХ ВЭ!

	 

	Молла нэг удаа эхнэртээ:

	— Эхнэр минь, энэ хорвоод бид муухан амьдарч байна. Гэхдээ үүнд гутрах хэрэггүй. Нөгөө ертөнцөд очоод бид сайхан амьдрах болно гэв.

	— Яагаад тэр вэ?

	— Яагаад гэвэл бид хоёр хоёулаа диваажинд очно.

	— Чи үүнийг хаанаас мэдсэн юм бэ?

	— Юу хаанаас гэж. Чи өөрийгөө болон намайг хар л даа. Өдөр бүр чи намайг харж тэвчиж байна. Би ч гэсэн өдөр бүр чамайг харан тэвчсээр л байна. Хэн тэвчээртэй хүн диваажинд очдог биз дээ? гэсэн гэнэ.

	 


ГАЙТАЙ МОД

	 

	Молла эхнэртэйгээ ер таардаггүй байжээ. Молла ёжтой, эхнэр нь хэрүүлч гэнэ. Моллад өдөр тутмын хэрүүл маргаан ердийн үзэгдэл болон залхааж, тэр нэг удаа танилындаа хоёр өдөр амрахаар очжээ.

	Танил нь түүнийг баяр хөөртэй угтаж авав. Тэд, идэж ууцгаан унтацгаав. Молла өглөө сэрэнгээ цонх онгойлгожээ. Тэгээд гэрийн эзэн, хашаа дотроо цонхны дэргэд ургасан инжрийн модыг огтолж байхыг үзээд:

	— Чи юунд ногоон модыг огтолж байна вэ, харамсалтай биш үү? гэв. — Молла энэ бол гайтай мод. Намайг энэ байшинг худалдаж авахаас өмнө байшингийн эзний эхнэр энэ модноос дүүжилж үхсэн юм. Өнөөдөр үүнээс хөршийн маань эхнэр дүүжиллээ. Тэгээд л би огтолж хаях минь гэж бодсон юм гэхэд Молла:

	— Бурхан минь нэг өдөр ч болсон хүлээж үз. Би маргааш эхнэртэйгээ энд хүрч ирье! гэжээ.

	 


АЗТАЙ ЭР

	 

	Эхнэр тогтдоггүй азгүй нэгэн эрийн тухай яриа болжээ. Хэдийгээр залуухан боловч сүүлийн гурван жилд тав зургаан удаа гэрлэж, түүний бүх эхнэр нь нас баржээ.

	— Хүн бүхэн л түүнийг өрөвдөж, нэг нь:

	— Хөөрхий минь, азгүй амьтан даа. Түүний анхны эхнэр жил болсон. Хоёр дахь нь зөвхөн хоёрхон сар, гурав дахь нь хоёр сар болоо ч үгүй. Дөрөв тав дахь нь бас тэгээд л өнгөрсөн. Зургаа дахь нь өнөө бурхан болоод байна.

	Зайдуухан сууж байсан Молла эхнэрийнхээ муухай царайтай адасга шиг ааштайг санаж:

	— Энэ орчлонд нэг азтай эр байдаг юм байна гэж та нар түүний тухай гашуудаж байдаг гэжээ.

	 


ГҮТГЭЛЭГ

	 

	Нэг удаа хүмүүс Моллад:

	— Эхнэр чинь айлаар их тэнэх юм даа. Түүнийг болиулах хэрэгтэй байна гэжээ.

	— Тэр ч үнэн. Миний эхнэр ихээхэн дутагдалтай хүн. Түүний талаар та нарын хэлсэн бүхэнд би итгэнэ. Харин тэр бусдын гэр орноор явдаг гэдэгт би итгэхгүй байна. Энэ бол гүтгэлэг.

	— Чи яагаад гүтгэлэг гэж байгаа юм бэ?

	— Хэрэв тэр үнэхээр бусдын гэр орноор явдаг бол, сард ядахдаа жилд нэг удаа манайхаар шагаймаар юм гэжээ.

	 


ХАЙЧ 

	 

	Молла нэг удаа захаар тэнэж яваад хуучин муу жижиг сэлмийг гурван зуун янчаанаар худалдана гэж байгаа худалдаачныг харжээ. Молла, тэр сэлмийг эргүүлж тойруулан үзэж, ийм үнэтэй байж таарахгүй юм байна гэж бодоод:

	— Энэ сэлмэнд гоц гойд юу байгаа юм бэ? Чи үүнийг яагаад ингэж өндөр үнэлж байгаа юм бэ? гэв.

	— Энэ сэлэм бол ердийн эд биш. Түүнийг дайсан руу барьж дайрахад тэр таван алд хүртэл сунадаг юм гэв.

	Молла үг ч дуугаралгүй гэр лүүгээ гүйжээ. Тэгээд галынхаа хайчийг шүүрч аваад зах дээр буцаж ирэв.

	Тэр, галын хайч мянган янчаанаар зарна гэж хашхирч явав. 

	Худалдан авагчид цугларан, хуучин хайчаа байж болшгүй их үнээр зарах гэж байгааг гайхацгаан:

	— Молла энэ чинь яасан дэндүү их үнэтэй юм бэ? Яагаад чи үүнийг мянган янчаан гэж байгаа юм бэ? гэхэд:

	— Тэгвэл энэ сэлэм яагаад гурван зуун янчаан хүрч байгаа юм бэ?

	— Яагаад гэвэл дайснаа цавчих үед тэр таван алд сунадаг юм.

	— Та нар энэ хайчийг мэдэхгүй байна. Таван алд гэдэг чинь юу юм бэ? Юу ч биш. Энэ хайчаар эхнэр намайг зодох үед зуун алд хүртэл сунана гээч гэжээ.

	 


ХУАНЛИ

	 

	Молла, ном уншаад огт салдаггүй байжээ. Нэг удаа эхнэр нь түүнд:

	— Энэ шөнө би ер цурам хийлгүй, намайг ном болгож өгөөч гэж аллахад залбирна гэв.

	— Яагаад?

	— Үнэнийг хэлэхэд би номд атаархаж байна. Чи надаас нүдээ салгахгүй ширтэж байдаг тийм ном болохыг хүсэж байна.

	— Чи өөрийгөө хуанли болгож өгөөч гэж аллахад залбираарай гэж Молла хошигнов.

	— Яагаад?

	— Яагаад гэвэл хуанли зөвхөн нэг жилээр байдаг. Дараа жил нь өөрөөр солигддог шүү дээ гэжээ.

	 


ХАРЬ ГАЗАР ҮХЭХЭЭР

	 

	Молла, хоёр өдөр болоод л эхнэртэйгээ хэрэлддэг байлаа. Нэг удаа тэр бас л муудалдан гэрээсээ явжээ. Охин нь эцгээ удтал хүлээсэн боловч ирсэнгүй. Тэсэж чадахаа болиод гадагш гарч хайж гарав. Зөндөө хайсан боловч эцгээ олсонгүй. Гайхаш нь тасран гэртээ ирж, талх идэхээр гал тогооныхоо өрөөнд орлоо. Тэр өрөөний буланд, домбоны цаана нуугдан суугаа Моллаг олж хараад баярлан асуусан нь:

	— Би таныг өглөөнөөс хойш өдөржингөө хайлаа. Та яагаад энд сууж байгаа юм бэ? гэхэд

	— Охин минь би тэгээд яах хэрэгтэй болж байна? Ээжээс чинь яс амар салахын тулд би хүний газар үхмээр байна гэжээ.

	 


ХАДМЫНХАА ХОЙНООС ГАШУУДСАН НЬ

	 

	Моллагийн эхнэр нэг удаа түүнийг даажигнах гэж будаатай шөлөө буцалтал нь халаагаад өмнө нь тавьжээ. Тэгээд өөрөө шөлөө буцламгай халуун гэдгийг мартаад Моллагаас түрүүлээд амталчихжээ. Амаа түлэн, нүдний нь нулимс гоожив. Тэгэхэд нь Молла:

	— Эхнэр чи юунд уйлаав? гэж асуув.

	— Хөөрхий ээж минь будаатай шөлөнд их дуртай байсныг санаад л уйлж байна. Молла мөн л шөлнөөс амсаад амаа түлэн нүдний нь нулимс гоожжээ. Энэ удаа эхнэр нь:

	— Молла, чи яагаад уйлаав? Чамд юу тохиолдоо вэ? гэхэд:

	— Чиний хөөрхий ээж нас барж, оронд нь чам шиг тэнэг амьтан үлдсэнийг бодоод л гэжээ.

	 


ЗӨВ ХУВААРЬ

	 

	Анхны эхнэрээ нас барсны дараа Молла нэг бэлэвсэн эхнэртэй уужээ. Анхандаа тэд сайхан л амьдарч байж. Дараа нь Молла энэ тэр юм бүхэн дээр нас барсан эхнэрээ магтан ярих болжээ. Энэ нь шинэ эхнэрийн санаанд эс таарсан учир түүнийг сөргүүлэн хуучин нөхрөө магтаж гардаг болж гэнэ. Нэг удаа тэд унтахаар хэвтэж байснаа Молла бас л тийм яриа өдөж, эхнэр нь ч бас нас барсан нөхрөө ярьж гарчээ. Молла ч яриад л байж, эхнэр нь яриад л байж. Эцэст нь, Молла босож өөр газар очиж хэвтжээ. Эхнэр нь:

	— Молла, юу болоов? Чи яагаад тэнд очиж хэвтэж байгаа юм бэ? гэхэд:

	— Дөрвүүлээ шахалдаад халуун байна.

	— Яагаад дөрвүүлээ гэж?

	— Чи, чиний нас барсан нөхөр, би, миний талийгаач эхнэр. Тэгэхээр хоёр хоёроороо хэвтвэл дээр юм гэжээ.

	 


ТАЙТГАРШГҮЙ ЭХНЭР

	 

	Моллагийн эхнэр өдөр бүр л анхныхаа нөхрийн тухай ярина. Энэ нь Моллаг бүр залхааж гүйцжээ. Нэг удаа тэр өөрийн байнгын яриаг эхлэн:

	— Тэр сайн хүн байж билээ. Харамсалтай нь үхсэн юм гэж үглэв. Молла тайвнаар:

	— Хөөрхий түүний нас барсан нь үнэндээ харамсалтай. Түүний үхэл надад хэчнээн золгүй явдлын шалтгаан болж байна даа гэв.

	— Яагаад түүний үхэл заавал чамд золгүй явдлын шалтгаан болдог билээ?

	— Хэрэв тэр үхээгүй сэн бол би чамтай гэрлэж, өдөр тутам чалчихыг чинь сонсон зовохгүй байсан юм гэжээ.

	 


ТА НАР ӨӨРСДӨӨ ХЭЛЦГЭЭ

	 

	Моллагийн эхнэр хов жив зөөх дуртай байжээ. Шөнө бүхэн л Моллаг унтмагц хөршийндөө орж, далан долоон үгээ дэлгэдэг байв. Энэ нь Моллад бүр улиг домог болжээ. Тэгээд ч Молла «Чөтгөр ав!» өөрөө мэдэг хэмээн орхижээ. Сар, хоёр сар өнгөрч хөршийнхөн нь Моллад хандан:

	— Эхнэрээ жаахан барьж бай. Тэр арай хэтэрч байна гэцгээнэ. 

	Молла ч ийм байдал цааш үргэлжлэх нөхцөлгүйг ойлгон, нэг удаа эхнэрээ зоджээ. Тэгээд ямар ч нэмэр болсонгүй. Шөнө бүхэн Моллаг унтмагц гэрээсээ гарч явдаг нь үргэлжилсээр байв.

	Нэг удаа Молла унтсан дүр үзүүлэн хэвтэж байв. Эхнэр нь түүнийг унтсан гэж санаад гэрээсээ гарахаар нь босож очоод хаалгаа түгжчихжээ. Эхнэр нь үүрээр ярж хаалга түгжээтэй байгааг мэдэв. Тэр хаалгаа хэчнээн тогшиж, хэчнээн гуйсан боловч Молла онгойлгож өгсөнгүй. Эцэст нь эхнэр нь:

	— Чи онгойлгож өгөхийг хүсэхгүй байгаа бол хэрэггүй ээ. Би худаг руу унаж үхлээ. Харин хариуцлагыг нь чи даагаарай гэж хэлээд, худаг руу том чулуу чимээтэйгээр шидэв.

	Молла үнэхээр чимээ тасрахыг чагнаад:

	— Хэрэв тэр үнэхээр худагт унаж үхвэл, би хариуцах болно. Ер нь очиж үзье байз гэж боджээ.

	Тэгээд түүнийг гадагш гармагц эхнэр нь сэмхэн орж хаалгаа түгжжээ. Молла хэчнээн хайсан боловч эхнэрээ олсонгүй. Гэртээ орох гэтэл хаалга нь түгжээтэй байлаа. Молла уурлан хаалгаа балбаж гарлаа. Эхнэр нь цонхоор шагайн:

	— Онгойлгохгүй гэдгээ тангараглая. Үхсэн ч онгойлгохгүй. Чи намайг их тамласан. Шөнө бүхэн гадуур зугаалж байна. Хүнийг ингэж доромжилж болдог юм уу? Одоо болтол байсан тэр газраа оч. Энэ чимээгээр хөршийнхөн нь цугларлаа. Молла эхнэрийнхээ зальтайг гайхан хөршийнхөндөө хандаж:

	— Би юм хэлэхгүй ээ. Харин та нар хэлцгээ гэжээ.

	 


САЙН АРГА

	 

	Нэг удаа Моллагийн эхнэр төрөх болжээ. Төрөлт хүндрэлтэй байж гэнэ. Эх барихаар ирсэн хүн Моллаг дуудан:

	— Молла чи золгүй явдал тохиолдохгүйн төлөө бурханд мөргөж үз гэв. Молла:

	— Мөргөл ч түүнд тус болохгүй. Харин би нэг сайн арга оллоо гээд яаран гүйж гараад, захаас усан үзэм худалдан авч ирж эхнэрийнхээ өмнө тавилаа. Эх баригч шивгэнэн:

	— Молла, энэ чинь юу вэ? гэж асуув.

	— Чимээгүй, хүүхэд гэрт юу ч үгүйг мэдээд гарахгүй байна, харин одоо усан үзмийг хараад гарч ирэх болно гэсэн гэнэ.

	 


МОЛЛА ТООЦООНД БУДИЛСАН НЬ 

	 

	Молла бэлэвсэн эхнэртэй гэрлэжээ. Эхнэр нь гурван сар болоод амаржжээ. Молла ихэд гайхан түүнээс:

	— Хүүхнүүд есөн сар болоод амарждаг гэдэг. Чи яахаараа ийм түргэн төрдөг билээ? гэж асуув. Эхнэр нь нэг хэсэг дуугүй байснаа:

	— Чи яасан юм мэддэггүй амьтан бэ? Чи намайг эхнэр болгож авснаас хойш гурван сар болоо биз дээ? гэхэд Молла хэсэг бодсоноо зөвшөөрч:

	— Тиймээ энэ бол үнэн гэв.

	— Танайд ирснээс хойш би гурван сар болж байна. Энэ үнэн биз дээ? Молла дахин тооцоолж бодсоноо зөвшөөрөн:

	— Тиймээ, энэ үнэн гэв.

	— Гурав, бас гурав, ингээд хэдэн, сар болов? Зургаа биз дээ? Молла дахин сайн бодоод хэлсэн нь:

	— Тиймээ, зургаан сар.

	— За яах вэ, зургаан сар, үүн дээр есөн сар, арван сарыг нэмээд найман сар, одоо чинь арван нэгэн сар, ингэхээр мөн сар болно биз дээ? Чи тэгээд юуг нь тоолж будилаад байгаа юм бэ? гэхэд Молла хэсэг бодож, дахин нэг тооцоолж үзсэнээ:

	— Эхнэр чи уучлаарай, чиний тооцоог би мэдэхгүй юм гэж хэлжээ.


ХИЧЭЭЛТЭЙ ОХИН

	 

	Молла маш их залхуу охинтой байжээ. Тэр хэзээ юу ч хийж байсангүй. Молла цэг удаа эхнэртээ:

	— Би шүүр авч өрөөгөө цэвэрлэж эхэлнэ. Чи над дээр ирж шүүрийг шүүрч аваад «Бидний байхад чи хог шүүрдэх шившигтэй биш үү» гэж хэл. Би чамд шүүрээ өгөлгүй, чамд өчнөөн ажил байна, чи бүр ядарч гүйцлээ гэнэ. Тэгэхээр цаадах чинь ичихдээ гэр хашаагаа цэвэрлэнэ байх гэжээ.

	Тэд тохирсноороо хийжээ. Эхнэр нь Моллагаас шүүр авахыг хичээнэ. Молла өгсөнгүй. Эхнэр ч шүүрийг байдгаараа чангаав. Эцэст нь охин босож тэдэн дээр ирэн ууртайгаар:

	— Үүнд чинь шуугиан дэгдээгээд байхаар тийм хүнд юм юу байна. Та нар өдөр өдрөөр ээлжлээд л цэвэрлэцгээвэл бараа биз гэжээ.

	 


ХҮМҮҮЖЛИЙН ШИНЭ АРГА

	 

	Молла охиноо усанд явуулжээ. Тэр, домбо өгөнгөө охиноо нэг сайн алгадаад:

	— Сав хагалсан байвал сайхан мэдээрэй. Болгоомжтой яваарай гэв.

	Охин уйлж, хөршүүд нь:

	— Молла, чи охиноо юунд зодож байгаа юм бэ? гэв.

	— Түүнийг домбоо хагалахгүй байхын төлөө би зодож байгаа юм гэв.

	— Чи домбо хагална гэдгийг яаж мэдсэн юм бэ?

	Хэрэв хагалчхаад ирсэн бол ч өөр хэрэг гэхэд Молла: 

	— Энэ бол хүмүүжлийн хуучин арга. Хэрэв тэр саваа хагалчхаад ирвэл би түүнийг зодоод ямар хэрэг байх вэ. Анхааруулга болгож урьд нь зодох хэрэгтэй шүү дээ. Тэгвэл тэр болгоомжтой болж, сав ч бүтэн байх болно гэжээ.

	 


ЭХИЙН ОХИН

	 

	Молла охиноо хадамд гаргах болжээ. Хүргэнийх нь талын ах дүү, найз нөхөд бэр буулгахаар иржээ. Ёслолын ажиллагаа дуусаж, хүүхнийг аваачих болоход охин нь уйлж унжив. Молла эхнэрээсээ:

	— Охин маань юунд уйлаад байна вэ гэж асуув.

	— Чи чинь одоо эцэг нь биш болж байна уу? Тэр чамаас хагацах болгондоо уйлж байгаар ойлгохгүй байна уу?

	Тэгэхэд нь Молла охиндоо:

	— Охин минь битгий уйл. Хэрэв нөхөрт гарах дургүй бол бидэнтэй хамт үлд. Бид эд нарыг явуулж орхиё гэв.

	Охин нь нулимсаа арчин

	— Хэрэв би одоо явахаас татгалзвал, таны үгнээс зөрсөн хэрэг болно. Яах вэ намайг үхэл хүлээж байлаа ч гэсэн би таны өмнөөс үхье гэхэд нь Молла эхнэртээ хандан:

	— Чиний охин ч уут хоосон буцаадаггүй хүн юм даа гэжээ. 

	 


ҮДЭХ ЕРӨӨЛ

	 

	Молла охиноо нөхөрт гаргах болжээ. Бэр буулгах цаг болоход хүмүүс Моллаг дуудан:

	— Молла, нааш ир. Охиндоо үг хэл. Түүнд ерөөх ч юм байж болох шүү дээ гэхэд, Молла охиныхоо хажууд очиж, чихэнд нь:

	— Охин минь чи шинэ гэртээ очоод хэчнээн л юм оёно утасныхаа үзүүрийг зангидаж бай. Тэгэхгүй бол сугараад чамд зөвхөн зүү л үлдэнэ шүү дээ гэжээ.

	 


МОЛЛАГИЙН ӨВЧИН

	 

	Моллагийн бие удтал тавгүй байжээ. Тэгээд тэр өвдлөө гэдгээ ойлгов. Бүх эмч домчид үзүүлж дуусгасан боловч түүний өвчний оношийг олж тогтоож чадсангүй.

	Энэ үед тэр хотод бүх өвчнийг анагааж чаддаг нэг сайн эмч байжээ. Молла Насреддин энэ эмчийг мэддэг боловч, тийм их нэр хүндтэй хүнийг чирэгдүүлэхээс төвөгшөөж байв. Гэлээ ч бүх эмч өвчний нь олохгүй болохоор түүнд очихоос өөр арга байсангүй.

	Эмч Моллаг сайхан хүлээж авлаа. Тэр, олон цаг асууж ярилцан удаан хугацаагаар сайтар үзсэний эцэст:

	— Хонгор минь чамд ямар ч өвчин алга. Чи биеэ их чагнамтгай хүн байна. Юухан хээхэнд анхаарал тавиад байх хэрэггүй. Миний чамд зөвлөх зүйл бол зуны цагт ууланд сайн явж бай. Тэгвэл бие чинь сайжирч, тэр олон өвчнөө мартана гэв. 

	Молла энэ эмч миний өвчнийг таньсангүй гэж бодоод гэртээ их л гунигтай харилаа. Эхнэр нь:

	— Эмч, өвчнийг чинь мэдэж байна уу? гэж асуув.

	— Үгүй дээ түүнд түүнээс өөр юм алга хэчнээн хичээсэн боловч бусдын адил бас л мэдэхгүй байна гэхэд эхнэр нь:

	— Хөөрхий энэ эмч нарын зөв ч байж болох юм. Бурхан минь! Ингэхэд чамд ямар ч өвчин алгадаг шүү. Чи л өөрөө өвчтэй гэж бодоод байхаас гэхэд Молла уурлан:

	— Бүгд л ингэж ярих юм. Бие биеийнхээ үгийг авсан юм шиг. Яагаад миний толгойд ийм бодол төрөх болсон юм? Нөхрийнхөө төлөө хэзээ ч санаа тавьж үйлчилдэггүй чам шиг эхнэрээс ангижрахын тулд өөр эхнэр авах, идэж уух, зугаалж цэнгэх зэргийн бодол яагаад төрөхгүй байна? Би яахаараа зөвхөн өвчний тухай бодох болж байна вэ? гэснээ дараа нь хэсэг бодлогоширсноо үргэлжлүүлэн:

	— Энэ эмч, нар бол чам шиг л тийм энэрэнгүй биш хүмүүс юм. Ингэхээр би өөрийнхөө өвчнийг өөрөө мэдэж авна гэв.

	— Яаж?

	— Эмнэлгийн нэг сайн ном байдаг юм. Түүнд орчлон дээрх болон газрын доорх бүх өвчин бичигдсэн байдаг. Бүх өвчний шинж тэмдэг, эмчилгээний талаар бичсэн байдаг. Маргааш би энэ номыг олж аваад өвчнөө мэдэж авна.

	Маргааш нь уг номыг олж аваад уншиж гарлаа. Тэр номыг эхнээс нь сүүлчээс нь уншиж явснаа, өөрийн өвчний шинж тэмдгийг олов бололтой санагдахаар нь баярлахдаа тэр хэсгээ дуустал ч уншсангүй, эхнэрээ дуудав.

	— Эхнэр чи нааш ир! Би чиний золгүй нөхрийн өвчнийг оллоо.

	Эхнэр нь ирж мөн л баярлан:

	— Ямар өвчин байн аа? Уншаарай. Мэдэж авцгаая гэв.

	Молла уншиж эхэллээ.

	— Дотор муухайрч, огиулан, бие суларч, толгой эргэн нүд эрээлжилнэ. Амнаас цаг ямагт эвгүй зүйл амтагдана... Эхнэр нь үгийг нь таслан:

	— Цааш нь уншаарай. Би, энэ өвчинд чинь нэг л эргэлзээд байна гэв.

	Молла уурлан:

	— Юу? Чи эргэлзэж байна гэнээ? Би чамд насандаа ч худал хэлж яваагүй! Энэ бүхэн шинж тэмдэг надад бий гэдгийг л хэлж байна гэхэд эхнэр нь инээж:

	— Миний эргэлзэж байгаагийн учир бол, би өөрөө энэ өвчнөөр олон удаа өвдсөн юм л даа. Хэрэв тэр өвчин чамд туссан бол их л хачин юм болох нь дээ. Цааш нь унш гэв. Молла үргэлжлүүлэн:

	— Энэ шинж тэмдгүүдийг илрэх үед элдэв юм идэх хүсэл төрнө. Энэ өвчин зөвхөн эмэгтэйчүүдэд тохиолдох бөгөөд исгэлэн, давстай, хурц зүйл идэхдээ их дуртай байна.

	Моллагийн нүд нь орой дээрээ гарч, нэг бодсоноо дахин сууж гэдсээ дарж үзэв. Эхнэр нь дахин инээж:

	— Ямар хачин өвчин болохыг харж байна уу? гэхэд

	Молла уурлан:

	— Түүнд чинь хачирхаад байх, юу байна? Би хүн биш гэж үү? Надад тийм юм бас тохиолдож болно шүү дээ... гэжээ.

	 


БҮХ ЮМ ЭРТНЭЭС БЭЛЭН БАЙГ

	 

	Молла, залуухан бэлэвсэн авгайтай гэрлэсэн тухай яриа байдаг. Тав, зургаа хоногийн дараа авгай нь төржээ. Үүнийг Молла үзэнгээ, зах руу явж, ном, дэвтэр, цаас, харандаа, бэх авчээ.

	Молла эд бүхнээ цүнхэнд хийж, цүнхээ хүүхдийн орны толгойноос өлгөв. Хөршийнхөн нь:

	— Молла, энэ чинь юу болж байна? гэхэд Молла:

	— Есөн сарын замыг тэр тав зургаахан хоног хуулж байгаа юм чинь хэд хоногийн дараа сургуульд орж таарна. Бүх юм эртнээс бэлэн байг гэжээ.

	 


ХҮҮХНҮҮДИЙН МАРГААН 

	 

	Айлынх нь хүн Молла дээр хар хурдаараа ирж:

	— Хөөе Молла! Бурхны тусын тулд хурдан босож манайд очоорой гэж сандаргав.

	— Яах нь вэ? Юу болоо вэ?

	— Манай эхнэр, дүү охин хоёр бие биеэ алж байна.

	— Тэд нарын дунд насны маргаан болов уу? Аль эсвэл санамсаргүй хэрэлдэв үү?

	— Үгүй ээ, ямар нэгэн өөр юм бий. Молла сууж байсан газартаа эргэж суугаад:

	— Сандрах хэрэггүй тэд аяндаа эвлэрнэ.

	— Чи үүнийг яаж мэдэж байгаа юм бэ? .

	— Хүүхнүүдийн ноцтой маргаан зөвхөн наснаас болдог юм гэжээ.

	 


ЭМЭГТЭЙ ХҮНИЙ НАС

	 

	Молла залуу байхдаа нэг удаа эгчдээ гэрлэх хүсэлтэй байгаагаа хэлжээ. Эгч нь эрж хайсаар Моллад нэг хүүхэн олсноо хэлэв. Молла эгчээсээ:

	— За яах вэ, надад олсон тэр хүүхэн чинь тэгээд хэдэн настай юм бэ? гэж асуув.

	— Бурхан минь, би түүнээр насыг нь асуухад мэдэхгүй гэсэн. Гэхдээ залуу хүүхэн:

	— Тэгвэл тэр чинь надад хэрэггүй.

	— Яагаад? 

	— Нас нь явчихсан юм.

	— Чи яаж мэдэв?

	— Хүүхнүүд гуч гарахаараа насаа мэдэхээ больчихдог юм. Тэр насаа хэлэхгүй байгаа бол лав гуч гарсан байж таарна гэжээ.

	 


ОРОЙГ НЬ ДООШ НЬ

	 

	Молла байшин бариулаад тааз, шалны модыг сольж хадахыг мужаанд даалгажээ. Мужаан гайхан Моллагаас учрыг нь сонирхов.

	— Би байшин бариад гэрлэнэ. Авгай ирээд тэртэй тэргүй бүх зүйлийг өөд уруугүй болгох нь лав. Тэгэхээр би одоо бүгдийг эсрэг хийж байгаа юм гэжээ.

	 


ЮУ Ч БИШ

	 

	Нэг удаа Моллагийн хүү оршуулга явж байгааг хараад:

	— Ааваа, энэ гоё юу авч яваа юм бэ? гэхэд Молла:

	— Хүү минь энэ бол өчигдөр хүн байсан юм өнөөдрийн юу ч биш гэв.

	Хүү нь хэсэг бодлогоширсноо дахин:

	— Энэ юу ч бишийг хааш нь авч яваа юм бэ? Гэхэд

	— Юу ч байхгүй газар луу.

	— Юу ч байхгүй гэдэг чинь юу гэсэн үг вэ?

	— Юу ч байхгүй гэдэг бол хоол унд, мөнгө төгрөг, хувцас хунар, эд баялаг юу ч үгүй гэсэн үг!

	— Манайх руу очиж явна гээд л шууд хэлчихсэн бол болох байж дээ.

	 


ХОЁР ЯНЗЫН ГАЛАВ ЮҮЛЭХ

	 

	Моллагаас нэг хүн:

	— Хэзээ галав юүлэхийг мэдэх юм биш биз? гэж асуухад:

	— Ямар нь вэ? гэв.

	— Ирсэн хүн гайхан олон янзын галав юүлэлт байдаг гэж үү? гэхэд нь:

	— Хоёр янз эхнэр чинь үхвэл их, чи өөрөө үхвэл бага галав юүлэлт болно гэжээ.

	 


ИЛЖГЭЭ ХЭН ТЭЖЭЭХ ВЭ? 

	 

	Молла илжгээ дандаа өөрөө тэжээдэг байжээ. Илжигний муу зан нь хөдөлж тэжээл өгөхөд нь тангардаг болжээ. Молла эцэст нь уурлаж эхнэртээ:

	— Чи яахаараа язгууртан авгай шиг гэртээ суугаад юу ч хийдэггүй юм бэ? Чи хатан хаан юм уу? Би чиний зарц болж байна уу? Өнөөдрөөс эхлэн чи илжгээ тэжээж бай гэжээ.

	Эхнэр нь зөвшөөрсөнгүй. Тэгээд тэд маргалдсаар, эцэст нь дуугүй байхаар тохиролцож, хэн түрүүлж дуугарсан нь илжгээ тэжээхээр болжээ. 

	Тэр хоёр гэрийнхээ хоёр талд дуугүй сууцгаав. Эхнэр нь Моллагийн дуугарахыг хүлээж ядаад гэрт нь ганцаарыг нь орхиж айлд орохоор гарчээ. Эхнэр нь орой болтол ирсэнгүй. Моллагийн эхнэр, хөршийндөө болсон бүх явдлаа ярьжээ. Тэгээд тэр, бүрий болохын үед:

	— Молла хачин хүн. Тэр ууртай байгаа болохоор би гэртээ очихгүй. Хөөрхий минь юу ч идээгүй одоо лав өлсөж байгаа. Та түүнд таваг шөл явуул гэжээ. Хөрш нь хүүхдээрээ Моллад таваг шөл өгч явуулав. Энэ үед Моллагийн хашаанд хулгайч ирээд бүх хаалга нь онгорхой, гэрт хүнгүй байгааг харжээ. Өрөөнд орж ирээд Молла мухарт хөдлөх ч үгүй дуугарах ч үгүй суугааг ажиглав.

	Хулгайч эхлээд зог туссанаа дараа нь гартаа тааралдсан бүхнийг авч эхлэв. Молла дуугүй л байлаа. Хулгайч ахисаар Моллагийн чалма малгайг хүртэл ч аваад явчхав.

	Хулгайчийг гарсны дараа хүүхэд тавагтай шөл авч иржээ. Молла гэр дэх бүх юмаа, чалмаа хүртэл алдсанаа дохиогоор ойлгуулахыг оролдсон боловч, хүүхэд юу ч ойлгосонгүй. Молла чалма алдсанаа ойлгуулахын тулд гараа толгой дээгүүрээ гурван удаа эргүүлэн заав.

	Хүүхэд толгой руугаа шөл хий гэж байна гэж ойлгов. Тэгээд шөлөө толгой руу нь хийчхээд гараад явчихжээ.

	Моллагийн толгой, нүүр шөлөнд түлэгдсэн боловч дуугарсангүй. Моллагийн эхнэр хүүхдээс Молла юу хийж байна гэж асуулаа. Хүүхэд бүгдийг хэлжээ. Моллагийн эхнэр гэртээ гүйж ирлээ. Гэрийн доторх зүйлс ундуй сундуй болсныг үзээд:

	— Юу болж байгаа нь энэ вэ гэж хашхирав.

	Молла босон харайж гараараа дохин бүжиглэж эхлэв.

	— Чи эхэлж дуугарлаа шүү. Одоо илжгээ тэжээж байна биз дээ гэжээ.

	 


БОЛГООМЖТОЙ ХҮҮ 

	 

	Молла хүүгээ захаас чүдэнз авхуулахаар явуулжээ. Хүү чүдэнз аваад ирэв.

	— Авч ирэв үү?

	— Авчирсан.

	— За яах вэ. Нороогүй биз?

	— Үгүй ээ, сайн асаж байна билээ.

	— Чи яаж мэдээ вэ?

	— Худалдаж авахынхаа өмнө нэг нэгээр нь бүгдийг нь асааж, шалгаад, дараа нь авсан юм гэжээ.

	 


ХӨӨРХИЙЛӨЛТЭЙ ХОНЬ

	 

	Молла хүүгээ зах руу хонины чанасан толгойд явуулжээ. Хүү буцах замдаа тэсэлгүй толгойны бүх махыг иджээ. Хүүгийнхээ авч ирсэн хонины толгойг үзээд Молла:

	— Энэ чинь яагаад цул яс байдаг билээ гэж асуув.

	— Ааваа, та туранхай хонь мэдэхгүй, юу?

	— Тэгвэл чих нь хаана байна вэ?

	— Ааваа тэр дүлий байсан байлгүй.

	Тэгвэл нүд байх ёстой доо.

	— Хөөрхий минь түүний сохор байсныг харж байна уу? Молла хэл нь бас байхгүйг ажиглаад:

	— Хэл нь хаана байна вэ?

	— Тэр лав хэлгүй байсан байхаа.

	— Толгойны нь хуйх хаана байна вэ?

	— Тэр ерөөсөө халзан байхгүй юу. Молла хүүгийнхээ асуулт бүхэнд оновчтой хариулж байгааг гайхаж, цааш нь юу ч асуусангүй. Хүү нь хэсэг бодлогоширсноо:

	— Ааваа шүдийг нь харж байна уу? Нэг ч унаагүй, бүгд байна гэжээ.

	 


ХОВОР АВЬЯАС

	 

	Моллагийн найз түүний ихэд дурладаг бал, бурамтай боовыг авч иржээ. Тэгээд яг идэх гэтэл нь айлын хүн нь Моллаг гудамжнаас дууджээ. Молла боовоо авч тавиур дээр тавиад гарахыг завдсанаа хүүгээ идчихэж магадгүй гэж бодоод түүнд:

	— Чи үүнийг хар! Андуураад идэж орхив оо! Үүнийг авчирсан хүн надад их өстэй хүн байгаа юм. Намайг алахын тулд хор найруулж ирсэн гэдгийг ойлгоорой. Хэрэв чи үүнийг идвэл хордоно шүү гэж хэлээд гарч одов.

	Моллаг гармагц хүү нь тавагтай боовыг урдаа тавьж аваад бүгдийг нь идэж, тавгийг нь байранд нь бүтээгээд тавьчихжээ. Тэгээд хүү нь Моллагийн хайртай зэгсэн үзгийг хугалж дэргэдээ тавиад уйлж гарав.

	Молла орж ирээд хүүгээ уйлж байхыг үзэв. Юуны түрүүнд тавиур өөд харж тавагтай бэлэг нь хөдлөөгүй байгаад тайвшрав. Молла хүүгээ яагаад уйлсны учрыг асуув. Хүү нь ихэр татан нулимсаа арчин:

	— Би өөрийнхөө хувь заяагүйд уйлж байна гэж хариулав.

	Молла дахиад л юу болсон тухай асуув. Хүү нь:

	— Би таны үзгээр юм бичих гэсэн чинь хугарчихлаа. Энэ үзэгтээ хайртайг чинь мэдэх болохоор таны нүүрийг ямар нүүрээрээ харах билээ? Таны өмнө улаан нүүрээрээ мэлийж байснаас үхсэн нь дээр гэж бодлоо. Худаг руу орж үхье гэтэл ус бохирдоно гэж саналаа. Тэгээд үхэхийн тулд тавагтай хорыг бүгдийг идсэн.

	Одоо хэзээ үхэхээ хүлээгээд, арай үхээгүй шиг л сууя байна гэв.

	Молла «таваг» гэсэн үг сонсонгоо босон харайн очоод юу ч байхгүйг мэдэв. Тэр хүүгээ хяламхийн харснаа:

	— Энэ бол чиний буруу бишээ. Энэ авьяасыг бид үеэс үед залгамжилж байгаа юм гэжээ.

	 


МОЛЛАГИЙН ХҮҮГИЙН ДУУ

	 

	Моллагийн хүү хоолой муутай ч гэсэн дуулах дуртай байжээ. Тэр өглөөнөөс орой болтол, заримдаа шөнө дөл болтол ч хоолой мэдэн хашхирна.

	Тэр дуулсаар байгаад хөрш айлуудаа бүр залхаажээ. Хөршүүд нь Моллад:

	— Ээ Молла тэр биднийг бүр залхаалаа. Ер нь хүү шиг чинь тэгж зогсоо чөлөөгүй дуулж болдог юм уу? Бид ер нь гомдол мэдүүлнэ шүү гэжээ.

	Молла хэлснийг нь эсэргүүцэн:

	— Та нар нэг нь нэг, хоёр нь хоёр нохойтой шүү, дээ. Тэд чинь өглөөнөөс орой болтол хуцаж, оройноос өглөө болтол улих юм. Тэгэхэд би энэ тухай юу ч ярьдаггүй. Миний ганц хүүгийн дуу та бүхнийг залхаалаа гэнэ. Тэгэхээр миний хүүгийн дуу, та нарын нохойны хуцахаас дор байх нь уу гэжээ.

	 


УХААНТАЙ ЗӨВЛӨГӨӨ

	 

	Молла хүүдээ хоёртын мөнгө өгчээ. Хүү нь тэр мөнгөөр тоглож байгаад усанд унагачихжээ. Тэгээд урт модны үзүүрт наалдуулж ирэхээр ус руу мод гударсан боловч мөнгө мэдээжээр гарч ирсэнгүй. Молла хүүгийнхээ юм хийгээд байгааг хараад:

	— Чи юу хийгээд байна вэ? гэж асуухад:

	— Мөнгөө ус руу унагачихлаа. Тэгээд урт модны үзүүрт наалдуулах гэсэн чинь болохгүй юм гэв.

	— Манай гэрийнхнээс ийм тэнэг гарч ирнэ гэж би хэзээ ч бодоогүй юм. Чи хоёр хатуу зүйл хоорондоо наалддаггүй гэдгийг мэддэггүй мал юмаа даа.

	— Тэгээд яах вэ?

	— Модныхоо үзүүрийг юм уу, аль эсвэл мөнгөө нулимбал нороод наалдана шүү дээ гэжээ.

	 


ХЭН ДЭЭР ОРОХ ВЭ?

	 

	Молла нэг удаа хүүдээ:

	— Өнөөдөр надад мөнгө зээлдүүлсэн хүмүүс мөнгөө нэхэж ирнэ. Одоо надад мөнгө алга. Чи хашааны үүдэнд суугаад, ирсэн хүмүүст намайг гэртээ байхгүй гэж хэл. Ойлгов уу? гэж хэлэхэд хүү нь:

	— Түүнийг ойлгохгүй би ямар мал юм уу? Намайг хашааны үүдэнд суугаад ирсэн бүхэнд «аав гэртээ байхгүй» гэж хэлээд бай гээ биз дээ гэв.

	— Хүү минь баярлалаа гээд гэртээ орохыг завдтал хүү нь түүнийг зогсоож:

	— Ааваа тэд намайг жаахан хүүхэд болохоор итгэхгүй байхаа. Тэгвэл би хэлснээ батлахын тулд тэднийг тан дээр дагуулж ирэх үү? гэж асуув. Молла, хүү нь түүний бүх хэргийг баллах гэж байгааг ойлгон:

	— Хүү минь би гэртээ байхгүй. Намайг гэртээ байхгүй л гээд хэлж орхи. Б-и г-э-р-т-э-э б-ай-х-г-ү-й! Ойлгов уу? гэхэд хүү нь ойлголоо гэв.

	Молла гэртээ орлоо. Хоёр цаг хэртэй болоод хүүгээ дуудав. Хоёр дахь, гурав дахь удаагаа хашхирав. Хэн ч хариу дуугарсангүй. Молла хүү минь яагаа юм бол гэж санаа нь зовоод гэрээс гарч ирэхэд хүү нь хуучин байрандаа хаалга руугаа хараад сууж байлаа. Молла:

	— Би чамайг хэчнээн дуудав. Чи дуулахгүй байна гэж үү?

	— Яагаад дуулахгүй гэж? Би дүлий биш шүү дээ.

	— Чи дуулсан л юм бол яагаад. ирдэггүй юм бэ?

	— Та өөрийгөө юм уу, аль эсвэл намайг доромжилж байгаагийн аль нь болохыг би мэдэхгүй байна. Та өөрөө би гэртээ байхгүй гээ биз дээ. Би тэгэхээр хэн дээр орох болж байна гэжээ.

	 


МОЛЛАГИЙН ЗАХИА

	 

	Молла нэг удаа сарын хугацаатай аянд явжээ. Буцах цаг нь болтол ажлаа хугацаанд нь амжуулж чадсангүй. Молла дахин нэг сар саатах болжээ. Энэ тухайгаа хүнээр хэлүүлэх, эсвэл захиа бичиж гэртээ мэдэгдэх гэтэл хүн олдохгүй болохоор нь захиа бичиж халаасандаа хийгээд замд гарчээ. Хэсэг хугацаа өнгөрсний дараа тэр өөрийн хотдоо ирж, гэртээ очин хаалгаа тогшив. Эхнэр нь хаалгаа нээн, Моллаг харангуутаа хүүхдүүдээ дуудаж түүнд наалдан:

	— Сайн явж ирэв үү? тэхэд Молла эхнэрээ түлхэн, өөрөө хөндийрсхийх зуур хүүхдүүд нь гүйлдэн ирж:

	— Ааваа сайн явж ирэв үү? гэж хашхиралдав.

	Молла эхнэртээ захиагаа өгөөд:

	— Бурхан минь, би та нарын намайг тэвэрч үнсэх хүсэлтэй байгааг харж л байна. Би ч гэсэн та нараа тэврэх юм сан гэхээс байж ядаж байна. Та нартайгаа уулзахыг яасан их хүссэнийг минь ганцхан бурхан л мэднэ. Одоо яая гэхэв. Одоогоор. миний ажил дуусаагүй байна. Иймээс би тэнд хоцорсон. Та нарыгаа холоос л харж байна гэв.

	Хүү нь захиаг авч: «Би сарын хугацаагаар саатлаа» гэж уншив. Тэгээд хүү нь:

	— За Яах вэ, тэгвэл таны ажил хэрэг ямар байгааг ядахдаа ярь л даа гэв.

	— Үгүй, эрт дээдсийн уламжлалыг зөрчиж болохгүй. Одоо бол би, Молла Насреддин биш. Би зөвхөн холбоочин. Бурхан тэнгэр өршөөвөл сарын дараа эргэж ирээд та нартайгаа ярилцана гэжээ.

	 


ЯВ

	 

	Молла нэг орой эхнэртээ:

	— Өглөө хот орох ажилтай учир эрт сэрээ гэж даалгав.

	Эхнэр нь ч Моллаг өглөө эрт сэрээв. Тэр, гэрт харанхуй байсан тул хүүгийнхээ малгайг андуураад өмсөөд явчихжээ. Нэлээд холдсон хойноо хүүгийнхээ малгайг өмссөнөө мэдэв. Тэгээд гэртээ эргэж ирэн эхнэртээ уурлаж:

	— Би чамайг намайг сэрээ гэж хэлсэн биз дээ?

	— Хэлсээн.

	Молла малгайгаа заан:

	— Тэгвэл чи яагаад миний оронд хүүг сэрээсэн байна вэ? гэхэд эхнэр нь учрыг ойлгон, нөхрийнхөө малгайг олж толгой дээр нь тавиад:

	— За чамайг одоо сэрээлээ. Яв! гэжээ.

	 


ҮГЭНД ОРОХЫН БАЛАГ

	 

	Молла багадаа их зүггүй хүүхэд байжээ. Хэний ч үгэнд огт ордоггүй байв. Нэг удаа ээж нь чухал ажлаар танилындаа очих болжээ. Тэр гарахынхаа өмнө Моллаг дуудаж, хаашаа ч явж болохгүй, хаалганаасаа бүү холдоорой гэж захижээ. Ээжийг нь гармагц нагац ах ирж,

	— Хүү минь ээж чинь гэртээ байна уу? гэж асуув.

	— Үгүй, тэр нэг тийшээ явсан.

	— Орой намайг ирнэ гэж ээждээ хэлээрэй.

	— Тэгье. Нагац нь түүний үг дуулдаггүйг мэдэх тул үгээ давтан:

	— Намайг ирнэ гэж ээждээ хэлэхээ мартав аа. Хэрэв хэлээгүй байвал чи өөртөө л гомдох болно шүү гэв.

	Молла, ахыгаа явмагц ухасхийн ээжийнхээ хойноос гүйжээ. Замдаа ээжийнхээ хаалганаасаа битгий холдоорой гэснийг санав. Тэгээд тэр, бодож бодож эргэж хараад хаалгаа мулт татаж аван үүрээд ээж рүүгээ явлаа. Ээж нь хүүгээ хаалгаа мөрлөн амьсгаадсаар ирж явааг хараад:

	— Энэ чинь одоо юу болж байн аа? Наадах чинь юун хаалга вэ? гэж асуув.

	— Энэ бол манай хаалга.

	— Чи ер нь, юу л хийж явна даа?

	— Та өөрөө хаалганаасаа холдож болохгүй гээ биз дээ? Нагац ах ирээд орой манайд ирнэ гэсэн. Би үүнийг танд хэлэх гэтэл та намайг хаалганаасаа холдож болохгүй гэсэн болохоор би хаалгаа аваад ирлээ. Ээж нь уурлан:

	— Тэнэг амьтан чи галзуурав уу? гэхэд Молла юу ч хэлэлгүй үүрч явсан хаалгаа ууртайгаар газар чулуудан:

	— Ийм байхад чинь яаж олигтой байх юм! Үгэнд нь орохгүй бол дүрсгүй гэнэ. Үгийг нь дагахаар тэнэг гэнэ гэжээ.

	 


ХҮСЭЛ НЬ БИЕЛЭГДЛЭЭ

	 

	Молла нэг том эвэртэй бухтай байжээ. Тэр, нэг удаа ч гэсэн бухынхаа эврийн хооронд сууж үзэх юм сан гэж өдөржин шөнөжин боддог байжээ. Боломжтой үе гарахгүй л байв.

	Гэтэл нэг шөнө Молла хашаандаа ортол бух нь хивээд хэвтэж байв. Тэр «боломжтой үе» ирлээ гэж баярлав. Тэгээд Молла нөмрөгийнхөө үзүүрийг бүсэндээ хавчуулж, бухын толгой дээр үсрэн гараад, эврийнх нь завсар суулаа. Бух цочин ухасхийж, толгойгоо сэжихэд, Молла газарт шидэгдэв. Молла хашхиран ойчихдоо ухаан алджээ. Моллагийн хашхирахыг сонссон эхнэр нь гүйж ирвэл, тэр цусаа гоожуулан ухаангүй хэвтэж байв. Тэр учиргүй орь дуу болж, айлынх нь хүмүүс ч гүйлдэн иржээ. Молла ухаан орсон боловч хөл нь хугарсан байлаа. Моллаг гэрт нь оруулж хэвтүүлэв. Молла хэвтэж байхдаа эргэн тойрноо харж, эхнэрээ уйлж байхыг мэдээд толгойгоо өндийлгөн:

	— Эхнэр чи битгий уйл. Бие минь бэртсэн ч хүсэл минь биелэгдлээ гэжээ.

	 


БҮГДИЙГ ХАТААЖ БОЛНО

	 

	Нэг удаа хүний юм аваад эргүүлж өгдөггүй хөрш нь Моллагаас олмоо өгөхийг хүсжээ. Молла:

	— Хүлээж бай. Би одоо яваад олоод ирье гэв.

	Хөрш нь их ч хүлээж, Молла ирэв.

	— Үнэнийг хэлэхэд эхнэр олом дээр маань тариа хатааж байна.

	— Ээ Молла олом дээр тариа хатааж болдог юм уу? гэхэд нь Молла:

	— Олмоо өгөхийг эс хүсвэл түүн дээр хүссэн бүхнээ хатааж болно гэжээ.

	 


ТОМ ХҮҮХЭД 

	 

	Моллагийн хүү нэг удаа:

	— Ааваа би таны ямар хүү төрүүлснийг одоо санаж байна гэхэд нь:

	Үүнийг сонссон эх нь хүүгээ загнаж гарчээ. Молла эхнэртээ:

	— Чи юу гэж хүүхэд загнаад байна вэ? Яах вэ том болж, бүгдийг мэдэж авч л байвал аштай юу гэжээ.

	 


СОРГОГ ХҮМҮҮС

	 

	Молла, нэг удаа харуй бүрий болох үеэр эхнэрээсээ:

	— Эхнээр! Манайд идэх юм бий юу? гэв. Эхнэр нь:

	— Манайд талхнаас өөр юу ч байхгүй гээд Моллад хэдэн зүсэм хатсан талх өгчээ.

	Молла санаа алдан:

	— Ай хөөрхий, нэг төмпөн шөлтэй бол нэг сайхан идэхгүй юу гэтэл нь яг энэ үеэр хаалга нээгдэн айлынх нь хүүхэд гартаа хоосон сав барьсаар орж ирээд: Аав өвдсөн. Жаахан шөл өгөөч гэж байна гэжээ. 

	Молла өвдгөө алгадан:

	—Хүмүүс ямар соргог болоо вэ? Тэд нар үнэрийг нь төдийгүй хүний санааг хүртэл мэдэж байна шүү гэжээ.

	 


МОЛЛАГИЙН ХӨНЖИЛ

	 

	Молла шөнө дундын хэрд гэрийнхээ хаалганы дэргэд зодоон болж буйг мэджээ. Тэр хөнжлөөрөө ороон зодооны учрыг олохоор гарчээ. Молла зодоон болж буй газар очтол хэн нэг хүн хөнжлийг нь хуу татан аваад зугтаагаад явчихжээ.

	Түдсэн ч үгүй зодоон намжиж, цугларагсад гэр гэртээ харьцгаав. Моллаг чичирсээр гэртээ ирэхэд эхнэр нь:

	— Юун зодоон болоо вэ? гэвэл:

	— Манай хөнжлөөс л болж зодолдож л дээ. Түүнийг авангаа л зодолдохоо больчих нь тэр гэжээ.

	 


МОЛЛА ЭДГЭРСЭН НЬ

	 

	Молла нэг удаа өвчилжээ. Түүнийг төрөл төрөгсөд, ах дүү, айл хөршийнхөн, таньдаг таньдаггүй бүх хүмүүс эргэж иржээ. Удалгүй байшинд нь пиг дүүрэн хүн болж, дуулсан сонссон бүхнээ ярьцгааж гарав. Удах тусам улам их дэмий балай юм ярьж, Молла ч үүнд оролцон өвчнөө мартаад, бүр сүүлд нь босон харайж хувцаслаад:

	— Эрхмүүд минь, би аль хэдийнээ эдгэрсэн. Одоо та нар явцгаа. Хэрэв бурхан намайг дахин өвчлүүлбэл, та нар манайд ахин ирж энэ яриагаа үргэлжлүүлээрэй гэжээ.

	 


МОЛЛА ХАДМАА ЭРСЭН НЬ

	 

	Моллад хэн нэгэн хүн танай хадам усанд уначихлаа гэж хэлэв. Молла гол руу очиж хадмаа урсгалын эсрэг хайж эхэллээ. Түүнийг харж байсан хүмүүс:

	— Молла чи яаж эрж байгаа чинь энэ вэ? Тэр голын урсгалыг сөрөхгүй, дагаж урсана биз дээ? гэхэд:

	— Та нар түүнийг мэдэхгүй байна. Цаадах чинь заавал ч үгүй сөрөөд л явах хүн байгаа юм. Энэ бол та нарын хэрэг биш. Би түүнийг одоохон олно гэжээ.

	 


ӨГЛӨӨ ИД

	 

	Моллагийнд нэг удаа зочин иржээ. Тэд оройн хоол идсэний дараа унтахаар хэвтэцгээв. Зочин адарт өлгөсөн усан үзмийн багцыг хараад:

	Усан үзмийг манай ёсонд

	Унтахын өмнө иддэг гаж дуулахад Молла зочныхоо хөнжлийг засаж өгөнгөө:

	Өвөг дээдсийн заншлаар бол

	Өглөө босоод иддэг юм гэж хариу дуулжээ.

	 


ХЭН НЬ АХ ВЭ?

	 

	Моллагаас нэг удаа

	—Танай ах, та хоёрын хэн нь ах вэ? гэж асуухад Молла:

	— Бурхан минь, өнгөрсөн жил аав ахыг надаас нэг ах гэж байсан. Түүгээр бол одоо бид хоёр чацуу болсон байх ёстой гэжээ.

	 


МОЛЛАГИЙН ОЛЗ

	 

	Молла нэг өдөр адууныхаа жүчээнд том хадаас хадах болжээ. Жүчээний хана хуучирсан учир хадаас хадахад хэд хэдэн чулуу нурж унав. Жүчээ нь нөгөө талд хөршийнх нь жүчээ байжээ.

	Молла нурж унасан хашааны завсраар хөршийнхөө олон адуу, илжиг байхыг харжээ. Тэгээд тэр гэртээ гүйж ирээд эхнэртээ бүгдийг ярьж:

	— Эхнээр! Энэ олон адуу, илжгийг хэзээ нэгэн цагт хэн нэгэн нь хийгээд шавж орхисон байх нь ээ гэжээ.


ДАВИРХАЙН ШҮҮС

	 

	Молла нэг удаа зах ороод гэртээ харьж явлаа. Тэр илжгээ хэчнээн гуядсан боловч чүү ай хөдлөхчөө болж байв. Тэгэхээр нь Молла илжигнийхээ сүүлэн доор давирхайн шүүс түрхчихжээ. Илжиг нь давхихаар барахгүй шувуу шиг нисэж гарчээ.

	Молла илжгээ гүйцэхгүй нь гэдгээ мэдэж өөртөө давирхайн шүүс түрхчихжээ. Нэг мэдсэн чинь тэр өөрийнхөө тосгонд ирчихсэн, хэрэг бишдэж байгааг ойлгосон боловч зогсохын аргагүй болсон байлаа. Молла өөрийнхөө хашаанд шууд гүйн орж галзуу юм шиг хашхиран:

	— Эхнээр, би үхэж байна. Хэрэв намайг бушуухан барьж авахгүй бол бүх юм дуусах нь байна шүү гэж хашхирав. Эхнэр нь Моллаг барьж авахыг хэчнээн хичээсэн боловч гүйцсэнгүй. Молла халааснаасаа давирхайн шүүстэй сав гаргаж эхнэртээ өгөн:

	Чи ч гэсэн давирхайн шүүс түрхэхгүй бол намайг гүйцэхгүй нь байна гэжээ.

	 


АДУУНЫ ТУН

	 

	Молла нэг удаа захаас харьж явах замдаа бас л : илжгэндээ давирхайн шүүс түрхжээ. Илжгээ гүйцэхгүй нь гэдгээ мэдэж, өөртөө бас түрхжээ. Тэгээд илжигтэй хоёулаа хашааныхаа хаалгаар галзуурсан юм шиг пижигнүүлэн оров. Эхнэр нь гэрээсээ гүйн гарч

	— Молла зогсоорой, юу болов оо? гэж асуухад Молла явдал дундаа:

	— Эхнэр чи илжгийг барьж аваад уячих. Харин би бол адууны тунгаар хэрэглэсэн болохоор орой болтол зогсож чадахгүй байх гэжээ.

	 


МОЛЛАГИЙН ЧАРМАЙЛТ

	 

	Молла илжгэндээ мод ачаад, тосгон руу очдог гол замаар. хөтөлж явснаа илжгэндээ:

	— Чи энэ шулуун замаар яв. Би дөт замаар явна. Хэн нь гэртээ түрүүлж хүрэхээ үзье гэж хэлээд явчхав.

	Илжиг нь эзэнгүй үлдээд яаралгүй идээшилж эхлэв. Молла гэртээ ирээд;

	— Эхнээр, илжиг ирээгүй юу? гэлээ.

	— Ирээгүй ээ.

	— Чи намайг дандаа залхуу гэж загнадаг. Гэтэл [ би илжигнээс түрүүлж ирж байгааг хараа биз дээ | гэжээ.

	 


МОЛЛА БИЕ ТООХЫН ЭСРЭГ

	 

	Нэг өдөр Моллагийн илжигний зөрүүд зан бас л хөдөлж, хашигнаж эхэлжээ. Молла түүнийг хэчнээн зодож нүдсэн боловч тэр байраасаа огт хөдөлсөнгүй. Молла гэртээ ирж эхнэртээ:

	— Эхнээр, тэр намайг өнөөдөр маш их зовоолоо. Би одоо түүнийг нэг сар сойхоор шийдлээ. Тэжээл өгч огт болохгүй шүү гэв.

	— Чи галзуурав уу? Хэрэв түүнд тэжээл өгөхгүй бол тэр өлсөж үхнэ биз дээ хэмээн тэд нэлээд удаан маргалдсаны эцэст Молла зөөлрөн:

	— За яах вэ, чи түүнд өвс өгвөл өг л дөө. Харин тэр миний шийдвэрээ өөрчилснийг мэдэхгүй байх нь чухал байна. Хэрэв тэр мэдчихвэл биеэ тоочих нь шүү дээ гэжээ.

	 


ГЭР БҮЛИЙН ЖАРГАЛ

	 

	Молла их царай муутай эхнэртэй гэрлэжээ. Тэр үүнийгээ мэдэнгүүт тархи руугаа хэдэнтээ шаасан боловч нэгэнт хожимджээ. Моллаг нэг өглөө гадагш гарахаар завдаж байтал эхнэр нь:

	— Чиний төрөл төрөгсөд, айл хөршийнхний чинь хэнд нь би царайгаа харуулж хэнээс нь нууж байх вэ? гэхэд нь Молла:

	— Миний хонгор эхнэр, надаас бусад хэн хүссэнд нь үзүүлж байж болно гэжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

